
Efni: Umsögn frá Helenu Eydísi Ingólfsdóttur um 1. mál á 144. löggjafarþingi.

Athugasemd vegna heilbrigðismála:

Þann 17. mars 2007, á 133. löggjafarþingi 2006-2007, ályktaði Alþingi eftirfarandi um skipulagða leit 
að krabbameini í ristli: Alþingi ályktar að fela heilbrigðis- og tryggingamálaráðherra ísam ráði við 
landlækni að hefja undirbúning að skimun fyrir krabbameini í  ristli og endaþarmi þannig að skipuleg 
leit hefjist á árinu 2008.

Þetta var ekki í fyrsta skipti sem Alþingi fjallaði um krabbamein í ristli og endaþarmi því áþekk 
þingsálytkun var samþykkt árið 2002. Málið var aftur til umfjöllunar árið 2005 og 2007 eins og fram 
kemur hér að ofan. Þessi ákvörðun Alþingis sem ályktunin frá 2007 felur í sér hefur ekki verið felld úr 
gildi.

Málið var aftur rætt á Alþingi í febrúar 2008 í kjölfar fyrirspurnar um hvað liði undirbúningi fyrir 
skimun. Frá árinu 2009 hefur lítið gerst en tvisvar á árinu 2014 hafa borist fyrirspurnir til 
heilbrigðisráðherra varðandi skimun. Þrátt fyrir allt er enn ekki hafin formleg skimun fyrir ristil- og 
endaþarmskrabbameini hér á landi.

Á árabilinu 1955-2004 varð þreföldun á nýgengi krabbameins í ristli og endaþarmi hjá körlum og 
tvöföldun hjá konum. Ristilkrabbamein er eina krabbameinið sem hægt er að greina á forstigi með 
skimun og koma í veg fyrir að sjúklingur fái krabbamein. Þessi tegund krabbameins er eitt af þeim 
þremur krabbameinum sem algengast er að fólk greinist með á Íslandi og önnur algengasta 
dánarorsök af völdum krabbameina.

Árið 2008 var beinn kostnaður vegna meðferðar ristilkrabbameinssjúklinga áætlaður um 685 milljónir 
krónur á landsvísu. Ljóst er að meðferð sjúkdómsins er mun dýrari nú árið 2014 og hafa læknar sem 
starfa á Landspítala talað um að meðferðarkostnaður inni á Landspítala sé um einn milljarður. Það er 
eingöngu sá kostnaður sem hlýst af sjúkdómnum þar og er þá ótalinn kostnaður annarra sjúkrahúsa, 
heilsugæslu, sjúklingsins sjálfs og maka. Ef sá kostnaður er meðtalinn yrði þessi tala mun hærri. Sem 
dæmi má nefna að lyf, sem algengt er að nota við meðferð ristilkrabbameins kostuðu yfir 700 þúsund 
krónur á mánuði fyrir hvern sjúkling árið 2011 og sumir þurfa á slíkri meðferða að halda í nokkur ár. 
Læknar sem starfa á Landspítala telja að það kosti um 100 milljónir að koma á skimun fyrir ristil- og 
endaþarmskrabbameini og með því að koma henni á megi fækka þeim sem greinast með 
ristilkrabbamein um 50%. Með því að fækka greindum tilfellum um 50% mun meðferðarkostnaður 
inn á Landspítala lækka samsvarandi. Sparnaður vegna meðferðar á ristil- og endaþarmskrabbameini 
á Landspítala gæti því numið um 400 milljónum.

Í fjárlögum ársins 2015 er ekki gert ráð fyrir fjármunum til að hefja skipulega skimun fyrir ristil- o g 
endaþarmskrabbameini og við þetta vill undirrituð gera alvarlegar athugasemdir. Það er löngu

tímabært að 7 ára gamalli ályktun Alþingis verði fylgt eftir og komið í framkvæmd. Undirrituð vill því 
leggja til að Alþingi breyti frumvarpi til fjárlaga 2015 á þá leið að gert verið ráð fyrir að koma á 
skipulegri skimun fyrir ristil- og endaþarmskrabbameini á árinu 2015.

Helena Eydís Ingólfsdóttir, maki ristilkrabbameinsjúklings


